
					ఈ పుట అచ్చుదిద్దబడ్డది

నారాము నౌఁదల నమరెఁ గిరీట - మారోహణాద్రిశృంగాగ్రమో యనఁగ,

బద్ధకంకణుఁ డయ్యె భక్తులఁ బ్రోవ - సిద్ధ మన్నట్లు దాల్చెను గంకణములు.

ఎద మున్ను పుట్టిన యిందుదీధితులు - పొదలె నేఁడన హారములు చెన్నుమీఱెఁ

దన కనకాంబరత్వము భూమిఁ దెల్పె - ననఁ గనకాంబరం బలరారెఁ గటిని.

గష్టరావణునిచేఁ గాసిల్లినట్టి - యష్టదిక్పాలురు యశము లిర్వంక

మౌక్తికచ్ఛలమున మనవులు దెల్పు - యుక్తిమైఁ జౌకట్టు లొప్పె వీనులను

వదనశృంగార మీవైఖరి నొప్పఁ - బొదలినఁ గస్తూరిబొట్టు చూపట్టెఁ.

బదపడి లక్ష్మణభరతశత్రుఘ్ను - లుదయార్కతేజు లొండొరులు వేర్వేఱఁ

గుండలకేయూరకోటీరహార - మండనావళి సుకుమారదేహములు

గైసేయ నందు దిక్పతులమధ్యమున - వాసవుం డన రామవల్లభుం డొప్పె.2190

అంత నక్కడ జనకావనీనేత - కాంతిమై నలువురు కన్యకామణులఁ

గైసేయ సైరంధ్రికలఁ బంప వారు - భాసురమణిపీఠిపై వారి నునిచి

పేరఁటాం డ్రొగిఁ బాడు పెండ్లిపాటలకు - శారికాకీరము ల్సందడి సేయఁ

గుంకుమకస్తూరిగోరోచనంబు - సంకుమదంబు వాసనఁ గదంబింప

నలుగురి కొక్కట నలుఁగులు పెట్టి - కలమృదుధ్వనులఁ గంకణములు మెఱయ

కురులసం పెఁగనూనెఁ గూర్చియింపొంద - హరిచందనంబుల నటకలు పెట్టి

ఘనసారసురభినఖంపచాంబువుల - జనకపుత్రికలకు జలకము ల్దీర్చి

జిలుఁగులఁ దడియొత్తి చెంగావివన్నె - చలువపావడలపై జాళువాసరిగె

కొంగుల నొప్పు దుకూలము ల్గట్టి - శృంగారములగుప్పఁ జేసిరో యనఁగ!

గొప్పగా నొప్పుగాఁ గొప్పు లమర్చి - విప్పుగా జాజిక్రొవ్విరు లందుఁ దుఱిమి
2200

పచ్చకప్పురముతోఁ బన్నీటితోడ - పచ్చికస్తురికలపము గూర్చి యలఁది

బంగారుసరిగెగన్పడు కుట్టుపనుల - కంగుల ఱయికలు కనుపట్లఁ దొడిగి

చనుకట్లమీఁదఁ బచ్చలబన్నసరము - లును దాహారంబులును బొందుపఱిచి

ముద్దుమోముల కొక్కముఱువు కాఁ గోరఁ - దిద్దుకుఁ గస్తూరితిలకము ల్దీర్చి

చెక్కుల మకరిక ల్చిత్రించి గొప్ప - ముక్కర ల్నాసాగ్రములఁ గీలుకొల్చి

మగరాలతళుకుఁగమ్మలును గట్టాణి - బొగడలు చుఱుకుఁ గెంపుల బవిరెలును

బచ్చకడియము ల్పద్మరాగములు - గుచ్చిన మొలనూళ్లు గోమేధికముల

యందియల్ మొదలైన హారభూషణము - లందంబుగాఁ జేర్ప నపుడు కన్యకలు,

శారదపూర్ణిమాచంద్రునికళలొ? చారువసంతవాసనపుష్పలతలొ?

సానదీఱిన మంచిజాతిరత్నములొ? - శ్రీ నిండఁబట్టి నార్చిన కుందనంపుఁ
2210

గమ్మలో? కఱిఁబులుగడిగినముత్తి - యమ్ములో నెఱతావి నలరు గంధంపుఁ

గొమ్మలో? యనఁ బెండ్లికూఁతు లొప్పారి - రమ్మక్క యని సతు లక్కజంబంద

		 ఈ పేజీలో చివరి మార్పు 1 జనవరి 2024న 07:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

